
ڕاستیان دەکرد، چەندین مانگ بەسەر 
بیســت و پێنج ساڵیيمەوە تێپەڕین و 
شــتێکی نوێ ڕووینەدا. ئەوەی پێمان 
وابوو نوێیە، نوێ نەبوو، ته نیا ڕێگه ی 
نمایشکردنەوە و دەرکەوتنی گۆڕیبوو. 
ژیانیش وای لێهــات؛ بە درێژایی ڕۆژ، 
بیــر لــە قەرەبووکردنــەوەی خــەوی 

شەوانەم بکەمەوه .
ئیــدی کاری دنیا ئاوایــە، گۆپاڵەکەی 
)بەرباربوو(ـــەکە  ماڵــی  ئاڕاســتەی 
ڕاگرتوو و پێی گوت: بڕۆ سەیری مانگا 
ســوورەکەت بکە. ئێمەی گوندنشــین 
هەرگیــز لەو نهێنییە تێنەگەیشــتین. 
نەشــماندەزانی، کە ئایــا ئەم چیرۆکە 
ڕاستە یان نا، دەرکمان بە ڕووداوەکانی 
ســەرۆکی  ماڵــی  نیوەشــەوی  دوای 
)دێوانەکان( نەدەکرد. بەڵام هەمیشە 
لەســەر ئەو جۆگەلەیەی، کە لەنێوان 
گردێکــی نیو کیلۆمەتریی و ماڵمانەوە 
بوو، چاوەڕێی فریشتەکانم دەکرد، تا 
بەشە شــەیتانییەکەی نێوم فڕێبدەن، 
لە ڕاستیدا من هەرگیز شوان نەبووم.

گەڕانەوە و 
شتی تریش

ڕه شید مه حموود

لەسەر قەنەفەکە پاڵکەوتم، جاری یەکەم خەو دەمباتەوە و نامباتەوە.
دایکــم تەلەفزیۆنە ڕەشوســپییەکەی هەڵکــردووە، زنجیرە چواردەی 
هاوەڵانی ئەشــکەوت، دەنگی )ماکســیمیلیان( دێتە بەرگوێم. سەرم 
هەڵدەبــڕم و دایکــم دەڵێ هەســتن لەخەو، پێڕاناگــەن نان بخۆن و 
مەلا بانگ دەدات. ســفرەیەک لە خوار شــوێنی خەوتنمانەوە و نزیک 
لــە دەرگه  ڕاخــراوە، برایەکم دەڵێ ناکرێ نیــوەی ڕۆژەکە به ڕۆژوو 
ببم؟ ســەری خــۆم دەخورێنــم. دەنگی هێلین ئێســتاش هەر لەنێو 

گوێچکەمدایە و ئەوکات نەمدەوێرا وا بڵێم، بەڵام ژنێکی جوان بوو.

هەردوو پێم خستنە سەر مێزی بەردەمم و دووبارە لەنێوان خەوتن و 
ئاگاییدا مامەوه .

خانووێکی بچووکی دوو ژووریی بوو، ئەوکات ژوورەکەی تر، جگە لە 
شوێنی نوێن، کانتۆری جلوبەرگ و هەندێک شتی تری زیادە، هیچی 
تری لێنەبوو. دەنگی مەلا دەهات و هاواری دەکرد: )الامساک(، دایکم 

ئەمجارە بە کەمێک تووڕەیییەوە بانگی کردینەوە، خوشکم گوتی:
ئەوانــە هــەروا تەنبەڵــن و لەبەر تــۆ نەبێ، هەر بــەڕۆژوو نابن، کێ 

چوزانێ؟

زەنگــی تەلەفۆنەکــە لێیــدا، ئاخــر بەم نیوەشــەوە )ڕاســتتر بڵێم 
بەرەبەیان بوو(، کێ تاقەتی وەڵامدانەوەی تەلەفۆنی هەیە؛ لە شوێنی 

خۆم نەجووڵام.
ڕاستە گوندێکی دوور له شار بوو، بەڵام چۆڵ نەبوو، نزیکەی چلسەر 
خێزان لەوێ دەژیان. مامم )ڕاســتییەکەی مامی باوکم بوو( لەنێوان 
ژیــان و مردندا مابوویەوە. شــەوێکی تاریک بوو، چەند جار ویســتم 
بــڕۆم میــز بکەم، بەڵام دەرگه ی چوونــە دەرەوە ڕێک ڕووە و باخچە 
مەزنەکەیــان بوو. ئەوەی زۆر بــاو بوو لەوێ )دێوانەکان( بوون، کێ 
دەزانــێ دێوانــەکان کێن و چین؟ بەڵام ســەیر بــوون، دەمتوانی بە 
ئاســتەم گوێم لە دەنگیان بێت. پیرەپیاوەکە بە پشــتی چەماوەوە 
)هەرچەندە لەبەر تاریکایی ئەنگوســتەچاو لێمەوە دیار نەبوو، بەڵام 

هەمیشــە پشــتی چەمــاوە بوو( دەرگــه ی کردەوە و لەبــەر خۆیەوە 
گوتی دیسان ئەو بەڵایەم هێشتان حاڵ بەرینەداوە و نەهاتووه تەوە. 

تێگەیشتم، کە )دێوانەکان( درەنگ دەگەڕێنەوە.
جگەرەیەکــەم داگیرســاند )دوای ئــەوەی پێیەکانمم لەســەر مێزی 
بەردەمــم هێنانــە خوارەوە و ڕێک دانیشــت. )دایکــم گوتی: ئه گەر 
مــن نەبــم، خــودا لێتان خۆش نابێــت، من نەمدەزانــی خودا بۆچی 
لێمان خۆشــنابێت. هەرچەندە چەندین ڕۆژیش چاوەڕێ بووم لەسەر 
جۆگەلە ئاوەکە، تا فریشتەکان داببەزن و بەشە شەیتانییەکەی نێوم 
فڕێبدەن، تا گوێم لە مۆسیقا نەبێت؛ بەڵام من هەرگیز شوان نەبووم.
چاوەکانــم هەڵگلۆفین، بەڵام بەرگەی قورســایی پێڵوەکانمم نەگرت 
و خــەو بردمیــەوە. بایەکــی تووند لــە دەرەوە دەهــات، بە دەنگی 
بەریەککەوتنــی شــتەکانی دەرەوە و کرانــەوەی دەرگه کــە لەخــەو 
ڕاچڵەکیم، تیشکی خۆر، تازە دەرکەوتبوو. ڕاستە کاری دنیا ئاوایە، 

بەڵام دەبوایە شتێکی نوێ ڕووبدات.
مامم بە پشــتی چەماوەوە لە ژوورەکە ڕۆیشتە دەرەوە، سەرم لەژێر 
بەتانیەکەمەوە دەرنەهێنا. ژنەکە گوتی بۆ خاتری شــێخ ڕەشــید، با 

خودا بتباتەوە بۆ خۆی.
یەکەمجار بوو دەرک بەوە بکەم، کە خودا توانای کردنی ئەو هەموو 
شتانەی هەیە. هەرچەندە چەندین ڕۆژیش چاوەڕی بووم فریشتەکان 
بێن و بەشــە شەیتانییەکەی نێوم فڕێبدەن؛ بەڵام من هەرگیز شوان 

نەبووم.

هه ولێر - 2017


